
꧋ꦱꦩ꧀ꦥꦸꦤ꧀ꦥꦶꦤ꧀ꦠꦼꦤ꧀ꦥꦶꦤ꧀ꦠꦼꦤ꧀ꦠꦲꦸꦤ꧀ꦥꦸꦤꦶꦏ꧈ꦭꦫꦺꦭꦫꦺꦧꦭꦶꦭꦤ꧀ꦭꦺꦴꦩ꧀ꦧꦺꦴꦏ꧀ꦩꦤꦮꦶꦧꦝꦺꦲꦔ꧀ꦭꦗꦼꦁꦔꦏꦼꦤ꧀ꦥꦱꦶꦤꦲꦺꦴꦤꦶꦥꦸꦤ꧀ꦮꦺꦴꦤ꧀ꦠꦼꦤ꧀ꦲꦶꦁ Osvia ꦏꦼꦢꦃꦭꦸꦩꦼꦧꦼꦠ꧀ꦲꦶꦁ Osvia ꦩꦏꦱꦂ꧉ꦆꦁꦏꦁꦩꦏꦠꦼꦤ꧀ꦥꦸꦤꦶꦏꦠꦼꦠꦶꦪꦁꦧꦭꦶꦭꦺꦴꦩ꧀ꦧꦺꦴꦏ꧀ꦧꦺꦴꦠꦼꦤ꧀ꦕꦺꦴꦕꦺꦴꦒ꧀ꦧꦧꦂꦥꦶꦱꦤ꧀꧉ꦆꦁꦠꦲꦸꦤ꧀ꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏꦥꦺꦴꦊꦏ꧀ꦱꦿꦢ꧀ꦱꦩ꧀ꦥꦸꦤ꧀ꦔꦽꦩ꧀ꦧꦒ꧀ꦧꦧ꧀ꦥꦸꦤꦶꦏ꧉ꦩꦏꦠꦼꦤ꧀ꦲꦸꦒꦶꦥꦏꦼꦩ꧀ꦥꦭ꧀ꦭꦤ꧀ Santy ꦲꦶꦁꦧꦭꦶꦱꦩ꧀ꦥꦸꦤ꧀ꦔꦠꦸꦂꦫꦏꦼꦤ꧀ꦱꦼꦫꦠ꧀ꦥꦤꦸꦮꦸꦤ꧀ꦤꦤ꧀ꦝꦠꦼꦁꦥꦩꦫꦺꦤ꧀ꦠꦃꦲꦒꦼꦁꦏꦤ꧀ꦛꦶꦏꦧꦤ꧀ꦠꦸꦲꦶꦁꦥꦢꦸꦏꦠꦸꦮꦤ꧀ꦫꦺꦱꦶꦝꦺꦤ꧀ꦲꦶꦁꦧꦭꦶ꧉ꦱꦥꦸꦤꦶꦏꦥꦤꦸꦮꦸꦤ꧀ꦤꦶꦥꦸꦤ꧀ꦮꦲꦸꦏꦲꦶꦢꦺꦤ꧀ꦲꦶꦁꦤꦒꦫꦶ꧈ꦲꦶꦁꦒꦶꦃꦥꦸꦤꦶꦏꦭꦫꦺꦧꦭꦶꦭꦺꦴꦩ꧀ꦧꦺꦴꦏ꧀ꦏꦺꦔꦶꦁꦔ꧀ꦭꦗꦼꦁꦔꦏꦼꦤ꧀ꦥꦱꦶꦤꦲꦺꦴꦤ꧀ꦤꦶꦥꦸꦤ꧀ꦝꦠꦼꦁ Osvia ꦲꦶꦁꦥꦿꦧꦭꦶꦁꦒ꧈ꦮꦶꦮꦶꦠ꧀ꦏꦸꦂꦱꦸꦱ꧀ꦲꦺꦁꦒꦭ꧀ꦲꦶꦁꦏꦁꦠꦸꦩꦥꦏ꧀ꦥꦸꦤꦶꦏ꧉

꧋ꦢꦸꦩꦸꦒꦶꦤꦶꦁꦱꦩꦁꦏꦺꦱꦺꦂꦠꦶꦥꦶꦏꦠ꧀ꦠꦩꦠ꧀ꦲꦶꦁꦥꦩꦸꦭꦁꦔꦤ꧀ꦲꦁꦏ II ꦥꦸꦤꦶꦏꦏꦠꦼꦠꦼꦥ꧀ꦥꦏꦼꦤ꧀ꦩꦮꦶꦱꦺꦒꦼꦭ꧀ꦉꦒꦶ f 1.50꧈ꦲꦶꦁꦏꦁꦩꦏꦠꦼꦤ꧀ꦮꦲꦸꦫꦕꦏ꧀ꦏꦶꦥꦸꦤ꧀ꦏꦁꦒꦺꦠꦶꦪꦁꦱꦼꦥꦸꦃꦲꦶꦥꦸꦤ꧀ꦭꦫꦺꦭꦫꦺꦥꦚ꧀ꦕꦺꦤ꧀ꦲꦶꦁꦒꦶꦃꦏꦮꦿꦠ꧀ꦠꦤ꧀꧈ꦥꦿꦩꦶꦭꦏꦛꦃꦱꦔꦼꦠ꧀ꦝꦶꦥ꧀ꦭꦺꦴꦩꦃꦠꦩꦠ꧀ꦠꦤ꧀ꦲꦁꦏ II ꦲꦶꦁꦏꦁꦱꦩꦶꦧꦺꦴꦠꦼꦤ꧀ꦢꦶꦥꦸꦤ꧀ꦠꦼꦧꦸꦱ꧀꧉ꦆꦁꦏꦁꦥꦸꦤꦶꦏꦥꦫꦲꦶꦤ꧀ꦱꦼꦥꦺꦏ꧀ꦠꦸꦂꦱꦩ꧀ꦥꦸꦤ꧀ꦏꦼꦉꦥ꧀ꦚꦸꦮꦸꦤ꧀ꦤꦏꦼꦤ꧀ꦱꦸꦢꦤ꧀ꦥꦲꦺꦴꦱ꧀ꦱꦺꦒꦼꦭ꧀ꦱꦩꦤ꧀ꦠꦼꦤ꧀ꦮꦲꦸ꧈ꦱꦲꦲꦶꦁꦥꦺꦴꦊꦏ꧀ꦱꦿꦢ꧀ꦲꦸꦒꦶꦱꦩ꧀ꦥꦸꦤ꧀ꦤꦠꦺꦏꦉꦩ꧀ꦧꦒ꧀꧉ꦱꦩꦁꦏꦺꦮꦺꦴꦤ꧀ꦠꦼꦤ꧀ꦏꦫꦩ꧀ꦥꦸꦁꦔꦤ꧀꧈ꦧꦶꦭꦶꦃꦧꦺꦚ꧀ꦗꦶꦁꦱꦶꦪꦩ꧀ꦔꦗꦼꦁꦥꦸꦤꦶꦏꦱꦺꦒꦼꦭ꧀ꦭꦶꦁꦝꦶꦥ꧀ꦭꦺꦴꦩꦃꦧꦺꦴꦠꦼꦤ꧀ꦉꦒꦶ f 1.50꧈ꦲꦤꦔꦶꦁꦤꦩꦸꦁꦉꦒꦶ f 0.50꧉ꦭꦺꦴꦮꦸꦁ꧉

꧋ꦱꦼꦫꦠ꧀ꦏꦧꦂꦱꦼꦢꦾꦠꦩꦩꦂꦠꦺꦴꦱ꧀ꦱꦏꦼꦤ꧀:ꦱꦏꦶꦁꦲꦢꦲꦢꦤꦶꦥꦸꦤ꧀ꦠꦸꦮꦤ꧀ꦢꦿ꧉ꦪꦥ꧀꧈ꦧꦺꦚ꧀ꦗꦶꦁꦮꦸꦭꦤ꧀ꦗꦸꦭꦶꦔꦗꦼꦁꦥꦸꦤꦶꦏꦲꦶꦁꦔꦪꦺꦴꦒꦾꦏꦂꦠꦧꦝꦺꦢꦶꦥꦸꦤ꧀ꦮꦺꦴꦤ꧀ꦠꦼꦤ꧀ꦤꦶꦥꦩꦸꦭꦔꦤ꧀ H.C.S. ꦥꦂꦠꦶꦏꦸꦭꦶꦂ꧈ꦱꦥꦸꦤꦶꦏꦕꦭꦺꦴꦤ꧀ꦩꦸꦫꦶꦢ꧀ꦱꦩ꧀ꦥꦸꦤ꧀ꦮꦺꦴꦤ꧀ꦠꦼꦤ꧀ꦱꦺꦏꦼꦠ꧀ꦠꦤ꧀꧉

꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦧꦶꦭꦶꦃꦲꦶꦁꦏꦁꦧꦸꦥꦠꦶꦲꦶꦁꦏꦸꦭꦺꦴꦤ꧀ꦥꦿꦒꦲꦔ꧀ꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦫꦺꦏꦢꦪꦏꦁꦒꦺꦢꦂꦩꦝꦠꦼꦁꦥꦫꦠꦼꦠꦶꦪꦁꦲꦶꦁꦧꦮꦃꦲꦶꦥꦸꦤ꧀ꦲꦶꦁꦏꦁꦱꦩꦶꦏꦧꦼꦤ꧀ꦤꦤ꧀ꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧉ꦩꦶꦠꦸꦫꦸꦠ꧀ꦕꦫꦶꦪꦺꦴꦱ꧀ꦱꦶꦥꦸꦤ꧀ꦠꦶꦪꦁꦔꦿꦶꦏꦸ꧈ꦧꦼꦤꦱꦒꦼꦝꦒ꧀ꦒꦤ꧀ꦥꦸꦤꦶꦏꦏꦊꦧꦼꦠ꧀ꦲꦶꦁꦏꦁꦲꦒꦼꦁꦥꦶꦪꦩ꧀ꦧꦏ꧀ꦲꦶꦁꦱꦊꦧꦼꦠ꧀ꦠꦶꦥꦸꦤ꧀ꦏꦭꦶꦃꦢꦱꦠꦻꦴꦤ꧀ꦲꦶꦁꦏꦁꦱꦩ꧀ꦥꦸꦤ꧀꧉

꧋ꦱꦏꦶꦁꦱꦮꦃꦭꦸꦤ꧀ꦠꦏꦮꦂꦠꦺꦴꦱ꧀ꦱꦏꦼꦤ꧀꧈ꦧꦶꦭꦶꦃꦏꦭꦢꦶꦤ꧀ꦠꦼꦤ꧀ꦱꦼꦤꦺꦤ꧀ꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦧꦫꦁꦧꦫꦔꦶꦥꦸꦤ꧀ꦒꦸꦫꦸꦥꦿꦶꦧꦸꦩꦶꦠꦼꦠꦶꦒ꧈ꦲꦶꦁꦏꦁꦢꦺꦫꦺꦁꦢꦔꦸꦥꦸꦤꦶꦏꦥꦶꦤꦼꦗꦃꦲꦤ꧀ꦲꦶꦁꦥꦫꦏꦺꦴꦩꦸꦤꦶꦱ꧀꧈ꦏꦭꦺꦭꦁꦔꦏꦼꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦏꦩꦂꦧꦺꦴꦭꦃ꧈ꦥꦼꦥꦗꦼꦁꦔꦤ꧀ꦤꦶꦥꦸꦤ꧀ꦱꦲꦺꦱꦔꦼꦠ꧀꧈ꦧꦫꦁꦧꦫꦁꦮꦻꦴꦏꦠꦏ꧀ꦱꦶꦂꦤꦩꦸꦁꦉꦒꦶ f 150.-꧈ꦲꦶꦁꦩꦁꦏꦱꦉꦁꦏꦭꦺꦭꦁꦱꦒꦼꦢ꧀ꦥꦗꦼꦁ f 1300.-.

꧋ꦥꦔꦢꦶꦭ꧀ꦭꦤ꧀ꦭꦤ꧀ꦢꦿꦢ꧀ꦲꦶꦁꦨꦠꦮꦶ꧈ꦏꦭꦠꦁꦒꦭ꧀ꦏꦥꦶꦁ꧇꧗꧇ꦥꦺꦧꦿꦸꦮꦫꦶꦥꦸꦤꦶꦏ꧈ꦲꦔꦿꦩ꧀ꦥꦸꦁꦔꦶꦥꦿꦏꦮꦶꦱ꧀ꦱꦶꦥꦸꦤ꧀ꦥꦫꦏꦺꦴꦩꦸꦤꦶꦱ꧀ꦲꦶꦁꦏꦁꦱꦩꦶꦲꦤꦼꦩ꧀ꦥꦸꦃꦉꦱꦺꦂꦱꦶꦂꦏꦼꦠꦺꦃ꧉ꦱꦢꦪꦥꦱꦏꦶꦠ꧀ꦠꦤ꧀ꦏꦲꦁꦒꦼꦥ꧀ꦊꦥꦠ꧀ꦗꦭꦂꦫꦤ꧀ꦲꦢꦩꦼꦭ꧀ꦏꦫꦩ꧀ꦩꦤ꧀ꦱꦲꦧꦝꦺꦚꦺꦴꦧꦶꦲꦩꦽꦗꦪꦠꦶꦪꦁ꧈ꦏꦤ꧀ꦛꦶꦏꦉꦩ꧀ꦧꦒ꧀ꦫꦸꦩꦶꦪꦶꦤ꧀꧉ꦄꦩ꧀ꦱꦶꦂꦧꦶꦤ꧀ꦱꦭ꧀ꦧꦶꦤꦶꦲꦶꦁꦏꦁꦲꦔꦏꦼꦤ꧀ꦤꦶꦱꦢꦪ꧈ꦥꦲꦸꦏꦸꦩ꧀ꦩꦤ꧀ꦤꦶꦥꦸꦤ꧀ꦢꦶꦥꦸꦤ꧀ꦱꦸꦢ꧈ꦢꦢꦺꦴꦱ꧀ꦭꦗꦼꦁꦤꦩꦸꦁꦏꦥꦠꦿꦥ꧀ꦥꦤ꧀ꦥꦲꦸꦏꦸꦩ꧀ꦩꦤ꧀ꦭꦩꦶꦤꦶꦥꦸꦤ꧀꧇꧑꧖꧇ꦠꦲꦸꦤ꧀꧉ꦗꦸꦲꦫꦶꦥꦲꦸꦏꦸꦩ꧀ꦩꦤꦶꦥꦸꦤ꧀ꦢꦶꦥꦸꦤ꧀ꦲꦮꦿꦠꦏ꧀ꦏꦼꦤ꧀꧈ꦗꦭꦫꦤ꧀ꦚꦺꦴꦭꦺꦴꦁꦥꦶꦱ꧀ꦠꦸꦭ꧀꧈ꦠꦸꦂꦠꦤ꧀ꦱꦃꦒꦺꦴꦫꦺꦴꦃꦏꦺꦩꦮꦺꦴꦤ꧀꧈ꦲꦩꦶꦭꦭꦗꦼꦁꦏꦥꦠꦿꦥ꧀ꦥꦤ꧀ꦥꦲꦸꦏꦸꦩ꧀ꦩꦤ꧀ꦭꦩꦶꦤꦶꦥꦸꦤ꧀꧇꧑꧘꧇ꦠꦲꦸꦤ꧀꧉ꦫꦱ꧀ꦢꦶꦏꦲꦸꦏꦸꦩ꧀꧇꧑꧕꧇ꦠꦲꦸꦤ꧀꧈ꦭꦤ꧀ꦩꦸꦲꦩꦢ꧀ꦄꦭꦶ꧇꧑꧕꧇꧉ꦩꦸꦲꦩꦢ꧀ꦧꦶꦤ꧀ꦱꦏ꧀ꦧꦃꦢꦶꦥꦸꦤ꧀ꦱꦸꦢꦲꦸꦏꦸꦩ꧀ꦩꦤ꧀ꦤꦶꦥꦸꦤ꧀ꦗꦭꦫꦤ꧀ꦠꦏ꧀ꦱꦶꦃꦏꦼꦭꦫꦺꦤ꧀ꦤꦼꦤ꧀꧈ꦲꦶꦁꦒꦶꦃꦥꦸꦤꦶꦏ꧇꧑꧓꧇ꦠꦲꦸꦤ꧀꧉ꦎꦱꦶꦤ꧀ꦭꦤ꧀ꦎꦩꦂꦲꦔꦏꦼꦤ꧀꧈ꦲꦩꦶꦭꦲꦸꦏꦸꦩ꧀ꦩꦤ꧀ꦲꦸꦒꦶꦱꦩꦶꦏꦱꦸꦢ꧈ꦤꦩꦸꦁ꧇꧑꧒꧇ꦠꦲꦸꦤ꧀꧉ꦱꦢꦪꦮꦲꦸꦏꦱꦸꦢꦏꦭꦶꦃꦲꦤ꧀ꦲꦸꦏꦸꦩ꧀ꦩꦤꦶꦥꦸꦤ꧀ꦏꦭꦢꦶꦥꦸꦤ꧀ꦠꦲꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦥꦏꦸꦚ꧀ꦗꦫꦤ꧀꧉

